Заявка

на участие во II туре олимпиады «Молодой критик» школьников

по башкирской литературе
	Ф.И.О. участника (полностью)
	Хисматуллина Наркас Ильфатовна

	Класс
	девятый

	Тема научного проекта
	II тур Дистанционной олимпиады по Башкирской литературе «Молодой Критик» для VIII-IX классов/ Конкурс литературных критических статей. 

(Рәлис Ураҙғоловтың  “Өс башаҡ”  хикәйәһенә рецензия)

	Почтовый адрес, индекс участника 
	453584, Бурзянский район , д. Набиево, 
ул. А. Сатвалова,  25

	Ф.И.О. научного руководителя (полностью)
	Хисаметдинова  Асия  Амировна

	e-mail научного руководителя
	haa-asiya@rambler.ru



	Контактный телефон научного руководителя
	8 927 92 83 225

	Наименование ОУ (полное и сокращенное название согласно Уставу ОУ)
	453584, Бурзянский район ,  Набиевский филиал, МОБУ СОШ д. Старомунасипово, 

ул А.Сатвалова ,15



	Телефон руководителя ОУ
	8 -347-55-3 21 10


Башҡортостан Республикаһы Бөрйән районы хакимиәтенең 

район мәғариф бүлеге муниципаль ҡаҙна учреждениеһы

Иҫке Монасип урта мәктәбенең Нәби филиалы
“Йәш тәнҡитсе” әҙәби тәнҡит мәҡәләләре конкурсының  II турына ижади эш
Рәлис Ураҙғоловтың “Өс башаҡ ” хикәйәһенә баһалама.

                                                     Башҡарҙы:Нәби филиалының 

                                                     9-сы класс уҡыусыһы

                       Хисмәтуллина Нәркәс Илфат ҡыҙы

                                     Етәксеһе: Хисаметдинова  Асия Әмир ҡыҙы

2015-2016 уҡыу йылы

Рәлис Ураҙғоловтың “Өс башаҡ ” хикәйәһенә баһалама.

Бер ваҡытта ла кеше үлгән тигәненде ишеткәс,  ҡыуанғаным юҡ ине. Хатта улай тип әйтергә ярамағанлығын белә тороп, “Ур-ра” тип ҡысҡырып ебәргәнемде  һиҙмәй ҙә ҡалдым.  Хәйер, мин генә түгел  ундағы,  хикәйәләге, халыҡ  та  шундай  ауаз  һалды шикелле  ул.    Кешегә үлем теләгәнсә,  үҙеңә йөрөм телә,  кеше ҡайғыһына ҡыуанма  тигәндәрҙе  тыңлап өләсәй тәрбиәһендә  үҫкән минең өсөн  был, әлбиттә,  ят күренеш булырға тейеш ине лә бит, Рәлис Ураҙғоловтың “Өс  башаҡ” хикәйәһен уҡыһағыҙ, кисерештәремде аңларһығыҙ, моғайын. 

2015  йылдың  ғинуар номерында ”Шоңҡар” журналында баҫылған был хикәйәлә  дәһшәтле  һуғыш йылдарының бөтөн йөҙө асыла.  
Ете йәштәрҙәге,  һаҡаулап  һөйләшкән (быныһы ла һуғыш касафаты), һаташ-һаташа  йоҡлап ятҡан Зәлифәне тән һәм йән ауырлыҡтарынан миктәп бөткән, шулай ҙа һуңғы көсөн йыйып көн итергә ынтылған, йәшәү өмөтө  булған ейәнсәренә  йөрәк йылыһын бирергә тырышҡан Вәғизә иркәләп кенә уятырға тырыша. Өләсәһе менән генә йәшәгән  бәләкәсте тәмле бәлеш-ҡоймаҡтар,  яңы ҡаймаҡ менән татлы сәйҙәр  көтә  икән тиһегеҙме?  Юҡ шул,  улар  бит автор әйткәнсә “сабыйлыҡтан ҡайғы – хәсрәте иртә сыбыҡлап ҡыуған ҡыҙыҡай” менән ”әле иңендә тормош йөгө тарта алырлыҡ ҡатын” уңышы йыйып алынған баҫыуҙан башаҡ сүпләргә, дөрөҫөрәге ҡасып-боҫоп  иген бөртөктәре йыйырға әҙерләнеүсе “бурҙар”. Эйе, йәшеренеп. Сөнки һуғыштан бер аяғын өҙҙөрөп ҡайтҡан бригадир, ҡасандыр өләсәйҙең улы, Зәлифәнең атаһы Вәсилдең айырылмаҫ  дуҫы, фронтташы Әбдрәхим,  хәҙер үҙен донъя кендегеләй тоя,  ауыҙынан ужар сәсеп торған аждаһаға әйләнгән.  Ауылдаштары уның өсөн себен шайы ла күренмәй,  “ыҫылдауы байтаҡтарҙың  баш осона балта элеп ҡуйыуға тиң”  була :  барыһы ла эшһеҙ  әрәмтамаҡтар,  ә  хәбәрһеҙ юғалған һалдаттарҙың ғаилә ағзаһы  бөтөнләйе менән “үҙ теләге  менән әсиргә төшкән” дезиртирҙың  туғандары булып  һанала.  Һуңғылар иҫәбенә ингән Вәғизәнең ҡарап торған бер-бөртөк кенә  быҙауын  да  налогка алып китәләр. Үҙе менән бергә үҫеп килгән етем Зәлифә өсөн Ҡашҡаны юғалтыу иҫ киткес күңел  тетрәндереүенә  килтерә. Тағы ла юғалтыу...  Иң тәүҙә олатаһы колхоз  игенен ташығанда һыуға  батып үлгән,  шунан бәләкәс  ҡыҙҙың әсәһе ағас ҡырҡыуҙан һыуып тейҙереп ҡайтҡандан һуң  мандымаған, Зәлифәнең  атаһы ла,  ғаиләнең  икенсе улы ла хәбәрһеҙ юғалған. “Хәсрәтен күҙ йәштәре  менән йыуып төшөрөргә ” лә әмәле ҡалмаған өләсәй  менән  йәшәгән  бәләкәс ҡыҙҙың  кисергәндәре  ҡот осҡос. Шуға был бәләкәй генә йән эйәһенең йоҡоһо ла сабыйҙарҙыҡы ише  татлы,  рәхәт түгел  инде.  Ленинград  блокадаһы геройы Таня Савичева һуғыш ҡорбандарын көндәлегенә яҙып ҡуйһа,  Зәлифә  йөрәгенә һалып  барған. Ҡыҙыҡайҙың һәр хәтирәһе, күргәне фажиғәгә барып ялғана. Әҫәрҙең  кульминацион  нөктәһен билдәләүе лә ауыр. Йөрәге  дарҫлап типкән ҡошсоҡтай  ғына  кескәй етемдең ҡурҡа-ҡурҡа, шул  уҡ ваҡытта татлы хыялдарға бирелеп, онотолоп иген  бөртөгө  сүпләүе, теге ғифрит килеп сыҡҡас телдән ҡалып өләсәһенә һыйыныуы, рәхимһеҙ Әбдрәхимдең бисараларҙың ҡулынан табышын  тартып  алыуын  тыныс ҡына уҡыу мөмкинме?  Шунда Рәлис ағайға ла йәнем көйөп китте, ашлыҡ бөртөктәрен теге яуыздың кеҫәһенә һалғансы,  баланың  ауыҙына  ҡаптырһа  ни  була?  Ҡасандыр үҙ улы кеүек  күреп үҫкән  Әбдрәхимдең ағыулы һүҙҙәренән һуң аңын юғалтҡан ҡатынды ейәнсәренең сеңләүе “фанилыҡҡа  ҡайтарыуын”  уҡығанда  нисек тетрәнмәйһең?   
Хикәйә  сюжеты  Рәшит Солтангәрәйевтың  “Хамбал” ын  да хәтерләтеп ҡуя.  Эйе,  һәр осорҙоң, һәр төбәктең  һуғыштан тере ҡайтып “дөрөҫлөк”  урынлаштырып йөрөүсе  Әбдрәхимдәре, Хамбалдары булған. Тотош  ил  буйынса  алып  барылған  бындай етәкселек алымы, ғәҙәттә татыу  йәшәгән башҡорт  ауылдарын да урап үтмәгән. Рәлис Ураҙғоловтың “Өс башаҡ” хикәйә  персонаждарының яҙмышы ла башынан аҙағына тиклем тормош ауырлығын  бергәләп  күтәрергә ярҙамлашмаған  бәғерһеҙ,  иманһыҙ  ауылдаштары  Әбдрәхим  менән бәйле.  Ул ваҡытта бригадирҙы тыңламай ғына  ҡара: трудоденһеҙ, тимәк, ғаиләң менән ас ҡалдың тигән һүҙ!  Кеше ғүмере өс башаҡҡа ла торошло түгел! 
Хикәйә бәләкәй күләмле.  Ләкин тотош  кеше  характеры йыйылма образдар асыла бында: Вәғизә, өләсәйем әйтмешләй,  эсәге өҙөлһә лә эстән ялғаусы ғорур башҡорт ҡатын-ҡыҙы,  халҡы тарихын  ҡәҙерләп һаҡлай,  сабыр, аҡыллы оло йөрәкле кеше, Әбдрәхим  кеше рәнйеше йыйған, әҙәмлеген юйған йән, Зәлифә-нескә күңелле, йәшәүенән шатлыҡ тапҡан гонаһһыҙ сабый, заман шауҡымында көн иткән ауыл кешеләре йөҙөндә беҙ  һуғыш  һалған ауыр михнәттәрҙе күрәбеҙ.  Авторҙың  үҙ  теле бар,  хәл-ваҡиғаларҙы  ысынбарлыҡта  асып бирерлек һүрәтләү саралары ҡулланған.  Уларҙы мин цитата формаһында  күрһәтергә тырыштым. Әҫәрҙең аҙағы кисерештәреңдән ҡысҡырырлыҡ та шул: быҙау ғына көйө һалдырып алынған,  хәҙер  ажарлы колхоз үгеҙенә әйләнгән Ҡашҡа еккегә килмәйенсә,  үҙен бер туҡтауһыҙ сыбыртҡы менән туҡмаған Әбдрәхимдең ҡорһағын яра...  Артабан ваҡиғалар ҡуйыра: бригадирҙы  һөҙөп ташлаған “ҡоторған  үгеҙ”  сабып сығып китә лә быҙау  сағын үткәргән  тыуған йортона  ҡайтып  инә. Уның артынса йүгереп килгән колхозсылар ошо урында Әбдрәхимгә сығарылған хөкөмдө  ишетәләр. Ни тиклем рәйететеүҙәр,  нахаҡ бәләләр алһа ла кеше кеше ғүмерен  ҡыймаған элек: автор ҙа  яуызды  хайуан тарафынан юҡ иттергән. Вәғизәнең ауылдаштары  Ҡашҡаны  хужабикә  менән кескәй ҡыҙ  хөкөмөнә  ҡалдырып сығып китә...

 Артабанғы ваҡиғалар ҙа уҡыусы уйланыуына тапшырыла.  Мин аптырашта ҡалдым: ҡоторған малды салып яндыралар бит, үгеҙҙе Зәлифәләрҙән тағын алып китерҙәрме икән? Өләсәйемдең:

-Ҡотороу  сире,  ғәҙәттә,  яҙ көнө  аҙа бит ул. Ә хикәйәлә башаҡ йыйған көҙ  мәле.  Анау тиклем итеп ҡыйналғас, үгеҙ аҡылдан шашҡан инде, шуға теге йәлсемәгер  сатан ҡасып ҡотола  алмаған. Малҡай тынысланыр ул, ҡурала ҡалыр-, тигән һүҙҙәре  май булып йөрәгемә ятты.

Күңелемдән генә: “Ҡурҡма, Зәлифә, хәҙер Әбдрәхим булмағас, башаҡты ла иркенләберәк йыйырһығыҙ, Ҡашҡа ла үҙегеҙгә ҡалыр, бәлки хәбәрһеҙ юғалған атайҙар ҙа ҡайтып төшөр... “  тип ҡабатлай-ҡабатлай журнал битен яптым.
